Det er stilla me treng til

”Det er stilla me treng til” er den fyrste songen eg skreiv bortsett frå eit par høvesdikt (eitt i samband med at me  slutta på gymnaset og eitt i samband med ein 20-årsdag til ein kamerat). Songen vart til 20 oktober 1986. Det var den fyrste dagen under ei bøneveke me hadde då eg gjekk på Bibelskulen på Bildøy utanfor Bergen. Blant andre Kirsten Sekkingstad og Inger-Lise Sørvik (no Smenes) var gjestetalarar denne veka. Ein av dei siste timane denne dagen hadde Inger-Lise fått temaet ”Personleg bøneliv”. Under talen uttrykte ho seg om lag slik: ”De’ e’ stillhet vi treng, folkens!”. Dette noterte eg meg og etter at skulen var ferdig, skreiv eg ned songen. Tonen kom og litt etter kvart. Eg hadde ikkje noko noteark så eg streka opp tre linjer mellom to linjer på baksida av arket eg hadde kladde teksten på. Så ”lurte” eg meg bort på ”Øvre sal”, klasserommet vårt, der det stod eit piano. Eg hadde lært så mykje noter at eg fekk notert ned melodien.

Tysdagen og onsdagen var det vitnemøte i Peisestova. Ein av dei dagane las eg opp det eg hadde skrive. Men alt var ikkje gjort med det. Det var dette med melodien. Eg kom til at eg måtte syna dette til Asbjørn Lynge som gjekk i klassen min, men eg visste ikkje om eg skulle våga meg til det. Etter å ha utsett og utsett det, kom eg til at no måtte det bli. Eg kom meg bort til han som budde på eit anna internat. Og han let vel og sa at dette var sanneleg ikkje verst. Dette måtte eg syna til Harald Myklebust, musikklæraren vår, meinte han. Så vart det til at Asbjørn skreiv notane på eit notepapir og eg skreiv på teksten. Dette kopierte eg opp i nokre få eksemplar og let Kirsten og Inger-Lise få eitt og Harald Myklebust eitt. Dette var like før andaktsstunda siste dagen (fredagen) i bøneveka. Etter andakten og bønestunda stig Harald fram, og les songen opp for forsamlinga, men legg til at det er litt som lyt endrast på både i tekst og melodi. Og slik vart det, nokre turar innom kontoret til Harald, resulterte i at særleg slutten på fyrste verset vart endra, og at melodien etter andre linje vart liggjande noko høgare enn i fyrsteutkastet, slik at han ikkje vart så monoton.

Den 18. november fekk me utdelt songen, saman med ein av Asbjørn Lynge sine songar, til bruk i skulekoret ved bibelskulen. Då hadde me og vitjing av Børkorp bibelskule frå Danmark. Eg tykte det let svært flott då ei av dei danske jentene heilt spontant la på ei overstemme. Klapp på skuldra frå ein av dei danske bibelskulelærarane gjorde og godt. Men då mest alle medelevane på bibelskulen storma på og ville ha autografen, tykte eg det gjekk for vidt……

To av medelevane på musikklinja Bente Amalie Balchen og Marit Gaupås laga til eit tre-stemmig arrangement på denne songen. Harald Myklebust har og laga eit firstemmig arrangement. Songen er utgjeven både på Notebanken til DVI og i Concordia. Den kan også spelast frå Internett.

